
Atassut 21. oktober 2021 

 

Itilliarsuup ikerasaliorfigineqarnissaa piviusunngorteqqullugu Naalakkersuisut suliamik 

aallartitseqqullugit peqquneqarnissaannik Inatsisartut aalajangiiffigisassaattut siunnersuut. 

Ikerasaliaq Nordstar 30-imit assigisaanilluunniit aqqutigineqarsinnaasunngorlugu 

isissusilerneqarlunilu silissusilerneqassaaq.  

(Inatsisartunut ilaasortaq Anders Olsen, Siumut) 

Oqaatsit UKA2019-imi oqaaseqaatigisimasatsinneersut aallarniutitut atulaassavakka: 

“UKA2014 Atassummi Inatsisartuni ilaasortaasimasut Gerhardt Petersen aammalu Knud 

Kristiansen, ikerasaliortiternissamik siunnersuuteqarlutik inatsisartut aaliagiiffigisassaatut 

qaqitaqaraluarput, ajoraluartumilli taamani inatsisartut ataatsimiinnissaraluat maannaannaq 

ajalunera peqqutaalluni imm.56 kiviinnartunut ilaasimavoq.  

Taamaattumillu uunga siunnersuummut tapersiinissarput qularutigineqassanngilaq, 

Atassummiimmi siunnersuutaaqqaarnikoq peqqutissaqanngilagut itingartinniassallugu”. 

UKA2019-imi Inatsisartunut ilaasortaasimasumik Stina Egedemit siunnersuutigineqarsimasumit 

akissutigisimasara taamak nipeqarpoq. 

Maannalu siunnersuuteqartup suli erseqqinnerusumik angallatinut annerumaanut allaat 

aqqusaarneqarsinnaasunngorlugu siunnersuuteqarnera ersarilluinnarpoq. 

Imannallumi oqaannarusunnarluni maanna; qujanaqaarmiuna Atassutip 

siulittuutigipajaarlugillusooq siunnersuutigisarsimasai maanna suli kingumut atorsaalluartutut 

siunnersuutigineqartarlutik inissisimammata. 

2019-imilu oqaaseqaatigisimasakka kingumut taaqqiinnarsinnaavakka taamaalillunga, 

pissutissaqarsorinngiivippugut siunnersuummut taamak ittumut itigartitsiniassalluta. 

Naalakkersuisulli itigartitsinissamik siunnersuuteqarnerat akissuteqaataani atuarneqarsinnaavoq, 

ugguarpugullu Atassummiit taamannak akissuteqarnermut. Kujataami ammaannartorsuarmut 

ilaatigut inissisimaffeqarpoq, Itilliarsuullu ikerasaliorneratigut imaani ajunaartoqarsinnaaneranik 

annertungaartumik millisaataasinnaasoq naatsorsuutigineqarsinnaammat.  

Taamaattumik naalakkersuisut Atassummiit kaammatorumavagut, siunnersuut itigartiinnarnagu 

allatigut periarfissanik qinerlersinnaasut, assersuungalugu aningaasalerneqarsinnaanissaanut 

kommuni suleqatigalugu avataaniillu aningaasaliinissamik tapiissuteqarsinnaasussanik 

qinerlernikkut aallarnisalerneqarsinnaasumik. 

Siunnersuut soqutiginaateqartillugu Sanaartornermut ataatsimiitsitaliamut innersuupparput. 

https://ina.gl/dvd/EM2020/pdf/media/2546703/pkt19_em2020_obligatorisk_pension_lov_rettblad_kal.pdf


 

 


